
Annotatsiya. Maqolada qonunchilikdagi boʻshliqlarni aniqlashda normativ-huquqiy hujjatlar ijrosi 
monitoringining nazariy-huquqiy va amaliy ahamiyati tahlil qilingan. Qonunchilikdagi boʻshliq tushunchasi, uning 
huquqiy kolliziya, yuridik-texnik xato va samarasiz normadan farqlari koʻrsatilgan. Monitoring huquqiy tartibga 
solish ehtiyojini aniqlash, normativ-huquqiy hujjat maqsadi bilan amaliy natijani taqqoslash hamda huquqni 
qoʻllash amaliyotida yuzaga kelayotgan muammolarni aniqlash vositasi sifatida yoritilgan. Qonunchilikdagi 
boʻshliqlarni aniqlashda formal-yuridik va konkret-sotsiologik metodlarni birgalikda qoʻllash zarurati asoslangan. 
Oʻzbekiston Respublikasining amaldagi qonunchiligi, xususan, normativ-huquqiy hujjatlar ijrosi monitoringining 
2025-yildan joriy etilgan yangi modeli tahlil qilingan. Monitoringning natijadorligini oshirish maqsadida uning 
obyektlarini tanlash mezonlarini belgilash, jamoatchilik ishtirokini kengaytirish, monitoring natijalarini ochiq eʼlon 
qilish, sud amaliyoti va murojaatlarni raqamli tahlil qilish hamda monitoring hisobotlarining huquqiy oqibatlarini 
kuchaytirishga qaratilgan takliflar ishlab chiqilgan.

Kalit soʻzlar: qonunchilik, huquqiy monitoring, normativ-huquqiy hujjat, huquqdagi boʻshliq, huquqni qoʻllash, 
huquqiy kolliziya, tartibga solish taʼsiri, norma ijodkorligi

ЗНАЧЕНИЕ МОНИТОРИНГА ИСПОЛНЕНИЯ НОРМАТИВНО-ПРАВОВЫХ АКТОВ  
В ВЫЯВЛЕНИИ ПРОБЕЛОВ В ЗАКОНОДАТЕЛЬСТВЕ

Сайдуллаев Шахзод Алиханович, 
кандидат юридических наук, 

профессор сектора теории государства и права 
Ташкентского государственного юридического университета

Аннотация. В статье анализируется теоретико-правовое и практическое значение мониторинга 
исполнения нормативно-правовых актов в выявлении пробелов в законодательстве. Раскрывается 
понятие пробела в законодательстве, показаны его отличия от правовой коллизии, юридико-технической 
ошибки и неэффективной нормы. Мониторинг рассматривается как средство выявления потребности 
в правовом регулировании, сопоставления цели нормативно-правового акта с результатами его 
практической реализации, а также выявления проблем, возникающих в правоприменительной 
практике. Обоснована необходимость комплексного применения формально-юридического и 
конкретно-социологического методов при выявлении пробелов в законодательстве. Проанализировано 
действующее законодательство Республики Узбекистан, в частности новая модель мониторинга 
исполнения нормативно-правовых актов, внедренная с 2025 года. В целях повышения результативности 
мониторинга разработаны предложения, направленные на установление критериев отбора его 
объектов, расширение участия общественности, открытое опубликование результатов мониторинга, 

цифровой анализ судебной практики и обращений, а также усиление правовых последствий отчетов по 
результатам мониторинга.

Ключевые слова: законодательство, правовой мониторинг, нормативно-правовой акт, правовой 
пробел, правоприменение, правовая коллизия, регуляторное воздействие, нормотворчество

THE IMPORTANCE OF MONITORING THE IMPLEMENTATION OF NORMATIVE LEGAL ACTS  
IN IDENTIFYING GAPS IN LEGISLATION

Saydullaev Shakhzod Alikhanovich, 
 Professor of the Department of Theory of State and Law,

Tashkent State University of Law, 
Candidate of Legal Sciences

Abstract. The article analyses the theoretical, legal, and practical significance of monitoring the 
implementation of regulatory legal acts for identifying gaps in legislation. It examines the concept of a legislative 
gap and distinguishes it from legal conflicts, errors in legislative drafting, and ineffective legal provisions. 
Monitoring is considered as a means of identifying the need for legal regulation, comparing the objectives of 
regulatory legal acts with their practical outcomes, and detecting problems arising in law-enforcement practice. 
The article substantiates the need for the combined use of formal legal and concrete sociological methods in 
identifying gaps in legislation. The current legislation of the Republic of Uzbekistan is analysed, with particular 
attention to the new model for monitoring the implementation of regulatory legal acts introduced in 2025. To 
improve the effectiveness of monitoring, the article proposes establishing criteria for selecting the objects of 
monitoring, expanding public participation, ensuring the public disclosure of monitoring results, introducing digital 
analysis of judicial practice and public appeals, and strengthening the legal consequences of monitoring reports.

Keywords:  legislation, legal monitoring, regulatory legal act, legislative gap, law enforcement, legal conflict, 
regulatory impact, norm making

Kirish
Huquqiy davlat sharoitida qonunchilikning 

sifati qabul qilinayotgan normativ-huquqiy 
hujjatlar soni bilan emas, balki ularning ijtimoiy 
munosabatlarni samarali tartibga solishi, inson 
huquqlari va qonuniy manfaatlarini taʼminlashi 
hamda huquqni qoʻllash amaliyotida bir xil sama-
ra berishi bilan baholanadi. Shu sababli norma 
ijodkorligi jarayoni normativ-huquqiy hujjat qa-
bul qilinishi bilan yakunlanmaydi. Qabul qilingan 
huquqiy normaning amalda qanday ishlayotga-
nini va samara berayotganini oʻrganish norma 
ijodkorligi jarayonining mustaqil hamda zarur 
bosqichini tashkil etadi.

Qonunchilik samaradorligi uning maqsadi, 
mazmuni, amal qilish muhiti va amaldagi nati-
jalari oʻrtasidagi uygʻunlikni talab qiladi. Ushbu 
elementlardan birortasining mavjud boʻlmasligi 
huquqiy tartibga solish samaradorligini pasayti-
radi (Mousmouti, 2018). Shu sababli normativ-
huquqiy hujjatning amaldagi natijalarini kuzatish, 
huquqni qoʻllash amaliyotida yuzaga kelayotgan 
muammolarni aniqlash va qonunchilikni oʻz vaq-
tida takomillashtirish huquqiy davlatning muhim 
vazifalaridan hisoblanadi.

Oʻzbekiston Respublikasining “Normativ-
huquqiy hujjatlar toʻgʻrisida”gi Qonuni 53-mod-
dasida normativ-huquqiy hujjatlarni qabul qilish 
huquqiga ega boʻlgan organlar va boshqa tashki-
lotlarga tegishli hujjatlar ijrosi ustidan nazoratni, 
ularning ijrosi bilan bogʻliq huquqni qoʻllash 
amaliyoti monitoringini hamda jismoniy va yu-
ridik shaxslar murojaatlarining tahlilini amalga 
oshirish vazifasi yuklatilgan. Ushbu moddaga mu-
vofiq, normativ-huquqiy hujjatlarda boʻshliqlar, 
yuqori yuridik kuchga ega normativ-huquqiy 
hujjatlar bilan ziddiyatlar, ichki ziddiyatlar yoki 
boshqa xatolar aniqlangan taqdirda, ularni bar-
taraf etish choralari koʻrilishi kerak (Republic of 
Uzbekistan, 2021).

O‘zbekiston Respublikasi Prezidentining 
2024-yil 16-avgustdagi PF–111-son Farmonida 
Adliya vazirligi tomonidan manfaatdor vazirlik 
va idoralar bilan birgalikda 1 860 ta qonunchilik 
hujjati ekspertizadan o‘tkazilgani, ularning 243 
tasida jami 350 ta o‘z ahamiyatini yo‘qotgan, 
amalga oshirish mexanizmi bilan taʼminlanmagan 
norma va huquqiy bo‘shliq aniqlangani qayd 
etilgan (President of the Republic of Uzbekis-
tan, 2024). Demak, tekshirilgan hujjatlarning  



2026-YIL 4-SON
VOLUME 6 / ISSUE 4 / 2026

YURISPRUDENSIYAISSN: 2181-1938

12.00.01 – DAVLAT VA HUQUQ NAZARIYASI VA TARIXI. 
HUQUQIY TA’LIMOTLAR TARIXI 

13

13,1 foizida huquqiy nuqson mavjud bo‘lib, har 
bir muammoli hujjatga o‘rtacha 1,44 ta nuqson 
to‘g‘ri kelgan. Bu holat ayrim hujjatlardagi kam-
chiliklar kompleks xususiyatga egaligini hamda 
ularni norma matni, vakolatlar taqsimoti va amal-
ga oshirish mexanizmi o‘rtasidagi tizimli bog‘liq-
lik asosida baholash zarurligini namoyon qiladi.

Shu jihatdan olganda, tadqiqotning maqsadini 
qonunchilikdagi boʻshliqlarni aniqlashda nor-
mativ-huquqiy hujjatlar ijrosi monitoringining 
nazariy va amaliy ahamiyatini ochib berish, moni-
toringda qoʻllanadigan metodlarni tizimlashtirish, 
Oʻzbekistondagi amaldagi mexanizmlarni baho-
lash hamda ularni takomillashtirishga qaratilgan 
ilmiy takliflarni ishlab chiqishdan iborat.

Yuridik adabiyotlarda huquqiy bo‘shliqlar ijti-
moiy munosabatlar rivoji bilan huquqiy tartibga 
solish o‘rtasidagi nomuvofiqlik natijasi sifatida 
talqin qilinadi. V.V.  Lazarev (1974) ularning ob-
yektiv xususiyatini asoslagan bo‘lsa, F.  Eshtur-
diyeva (2026) bo‘shliqlarning paydo bo‘lishini 
yangi ijtimoiy munosabatlar bilan bir qatorda 
norma ijodkorligidagi yuridik-texnik kamchilik-
lar, huquqiy prognozlash va monitoring mexa-
nizmlarining yetarlicha rivojlanmaganligi bilan 
bog‘laydi. Shu bois qonunchilikdagi bo‘shliqlarni 
aniqlashda ularning obyektiv va subyektiv sabab-
larini birgalikda baholash zarur.

Bunda “huquqdagi boʻshliq” va “qonun-
chilikdagi boʻshliq” tushunchalarini oʻzaro 
aynanlashtirmaslik hamda ularni bir-biridan 
qatʼiy farqlash talab etiladi. Huquqdagi boʻshliq 
kengroq tushuncha boʻlib, huquqiy tartibga solish 
tizimida muayyan ijtimoiy munosabatni hal qilish 
uchun zarur yuridik vositaning mavjud emasligini 
anglatadi. Qonunchilikdagi boʻshliq esa ushbu 
holatning normativ-huquqiy hujjatlar tizimida 
ifodalangan koʻrinishidir. Mazkur maqolaning 
bevosita predmetini normativ-huquqiy hujjatlar 
ijrosi monitoringi tashkil etgani sababli, keyingi 
oʻrinlarda, asosan, “qonunchilikdagi boʻshliq” 
atamasidan foydalanish maqsadga muvofiq deb 
topildi. 

Shu jihatdan olganda, Oʻzbekiston Respublika-
sining “Normativ-huquqiy hujjatlar toʻgʻrisida”gi 
Qonunida qonunchilikdagi boʻshliq tushunchasini 
mustahkamlash lozim (Republic of Uzbekistan, 
2021). Xususan, Qonunning 3-moddasini quyida-
gi asosiy tushuncha bilan toʻldirish taklif etiladi: 
“Qonunchilikdagi boʻshliq – huquqiy tartibga 

solishni obyektiv ravishda talab qiladigan ijtimoiy 
munosabatga nisbatan normativ-huquqiy hujjat-
larda zarur huquq normasining mavjud emasligi 
yoki mavjud normaning mazkur munosabatni 
toʻliq tartibga solish uchun yetarli emasligi”.

Xorijiy adabiyotlarda huquqiy monitoring 
qonunchilikni qabul qilinganidan keyin baholash-
ning institutsional shakli sifatida o‘rganiladi. 
K. Van Aeken (2011) bunday baholashni norma-
tiv maqsadlarga erishilganligini aniqlash vositasi 
sifatida ko‘rsatsa, M. Musmuti va H. Xanthaki 
(2014) qonunchilik sifatini uning maqsadi, maz-
muni va amaliy natijalari o‘rtasidagi uyg‘unlik bi-
lan bog‘laydi (Mousmouti, 2018). Y.A.  Tixomirov 
esa monitoring natijalarini huquqiy prognozlash 
bilan bog‘lash tartibga solishdagi kamchilik va 
xavflarni oldindan aniqlash imkonini berishini 
taʼkidlaydi (Tikhomirov, 2015).

Iqtisodiy hamkorlik va taraqqiyot tashkiloti 
tartibga solishning amaldagi holatini qayta koʻrib 
chiqishni “yaxshi tartibga solish” siyosatining 
zarur elementi sifatida koʻrsatadi. Tashkilot tav-
siyalariga koʻra, qonunchilikni keyingi baholash 
muayyan hujjatning maqsadga muvofiqligi, sama-
radorligi, dolzarbligi va huquq subyektlariga yuk-
laydigan xarajatlarini tekshirishi lozim (OECD, 
2020). Yevropa Ittifoqida qonunchilikni baholash 
samaradorlik, tejamkorlik, dolzarblik, uygʻunlik 
va qoʻshilgan qiymat mezonlariga asoslanadi 
(European Commission, 2021). Shunga qaramay, 
OECD tadqiqotlari koʻplab davlatlarda qonunchi-
likni keyingi baholash amaliyotining tizimliligi, 
jamoatchilik ishtiroki va sifat nazoratini kuchay-
tirish zarurati saqlanib qolayotganini koʻrsatadi 
(OECD, 2022).

Ushbu tadqiqotlar qonunchilikni keyingi 
baholashning umumiy nazariy va institutsional 
asoslarini ochib bergan boʻlsa-da, normativ-hu-
quqiy hujjatlar ijrosi monitoringining aynan qo-
nunchilikdagi boʻshliqlarni aniqlash bilan bogʻliq 
metodologik imkoniyatlari Oʻzbekiston qonunchi-
ligining soʻnggi yillardagi yangilanishlari asosida 
alohida tahlil etishni talab qiladi.

Tadqiqotda formal-yuridik, tizimli-tuzilmaviy, 
qiyosiy-huquqiy, mantiqiy va konkret-sotsiologik 
metodlardan foydalanildi. Formal-yuridik metod 
yordamida qonunchilikdagi boʻshliq, huquqiy mo-
nitoring, ijro nazorati va tartibga solish taʼsirini 
baholash tushunchalarining normativ mazmuni 
aniqlandi. Konkret-sotsiologik metod doirasida 

huquqni qoʻllash amaliyoti, sud qarorlari, sta-
tistik maʼlumotlar va huquqiy eksperimentning 
boʻshliqlarni aniqlashdagi imkoniyatlari tahlil 
qilindi. 

Asosiy qism
Qonunchilikdagi boʻshliq – bu huquqiy tartib-

ga solishni obyektiv ravishda talab qiladigan ijti-
moiy munosabatga nisbatan zarur normativ qoi-
daning mavjud emasligi yoki amaldagi qoidaning 
ushbu munosabatlarni toʻliq tartibga solish uchun 
yetarli emasligidir. Ushbu taʼrifdan boʻshliqning 
bir-biri bilan uzviy bogʻliq boʻlgan moddiy va for-
mal xususiyatlari kelib chiqadi. Moddiy xususiyat 
muayyan munosabatni huquqiy tartibga solishga 
obyektiv ijtimoiy ehtiyoj mavjudligida namoyon 
boʻlsa, formal xususiyat amaldagi qonunchilikda 
tegishli qoidaning yoʻqligi yoki mukammal emas-
ligini ifodalaydi.

Shu sababli qonunchilikda muayyan masa-
laning bevosita tartibga solinmagani oʻz-oʻzidan 
boʻshliq mavjudligini anglatmaydi. Ayrim muno-
sabatlarning tartibga solinmaganligi qonun chi-
qaruvchining ongli tanlovi, yaʼni “malakali sukut” 
(silentium legis) boʻlishi ham mumkin. Boshqa 
hollarda munosabatlarni axloq normalari, urf-
odatlar, shartnoma yoki ichki korporativ norma-
lar vositasida tartibga solish yetarli hisoblanadi. 
Huquqdagi boʻshliq haqida xulosa qilish uchun 
munosabatni aynan davlat tomonidan umummaj-
buriy norma orqali tartibga solish zarurati ilmiy 
va amaliy jihatdan asoslantirilishi lozim.

Qonunchilikdagi boʻshliqni kolliziya va yuri-
dik-texnik xatoliklardan farqlash ham muhim 
ahamiyatga ega. Huquqdagi boʻshliqda tegishli 
qoida mavjud boʻlmaydi yoki u munosabatni 
toʻliq tartibga sola olmaydi. Huquqiy kolliziyada 
esa bir munosabatni tartibga soluvchi ikki yoki 
undan ortiq qoida oʻrtasida ziddiyat va tafovut 
mavjud boʻladi. Yuridik-texnik xatoda norma 
mavjud, ammo uning ifodalanishi, atamalari, 
tuzilishi yoki havola qiluvchi qoidalarida nuqson 
kuzatiladi. Normaning samarasizligi esa, u formal 
jihatdan toʻliq va qoʻllash uchun yaroqli boʻlsa-
da, normativ-huquqiy hujjatni qabul qilishdan 
koʻzlangan pirovard natijaga erishishni taʼminlay 
olmasligida namoyon boʻladi.

Kelib chiqish vaqtiga koʻra, boʻshliq dastlabki 
yoki keyinchalik yuzaga kelgan xususiyatga ega 
boʻlishi mumkin. Dastlabki boʻshliq normativ-
huquqiy hujjat qabul qilingan vaqtning oʻzidayoq 

mavjud boʻlib, loyihani tayyorlash va ekspertiza-
dan oʻtkazish jarayonida eʼtibordan chetda qolgan 
boʻladi. Keyinchalik yuzaga kelgan boʻshliq esa 
ijtimoiy munosabatlarning rivojlanishi, yangi 
texnologiyalar yoki yangi huquqiy institutlarning 
paydo boʻlishi natijasida shakllanadi.

Tartibga solish darajasiga koʻra, boʻshliq toʻliq 
yoki qisman boʻlishi mumkin. Toʻliq boʻshliqda 
muayyan munosabatni tartibga soluvchi norma 
umuman mavjud boʻlmaydi. Qisman boʻshliqda 
esa umumiy norma mavjud boʻlsa-da, uni amalga 
oshirish tartibi, vakolatli subyekt, muddat, moli-
yalashtirish manbasi, huquqiy oqibat yoki shiko-
yat qilish mexanizmi belgilanmay qoladi. Huquq 
va kafolatlarni eʼlon qilish bilan cheklanib, ularni 
amalga oshirish mexanizmini belgilamaydigan 
deklarativ normalar ham yashirin boʻshliqni kel-
tirib chiqarishi mumkin.

Qonunchilikdagi boʻshliqlarni aniqlashda 
huquqiy monitoring muhim ahamiyat kasb 
etadi. Ilmiy adabiyotlarda “huquqiy monito-
ring” tushunchasi normativ-huquqiy hujjatlar 
loyihalarini tayyorlashdan boshlab, ularni qabul 
qilish, amaliyotga tatbiq etish, qoʻllash natijalarini 
baholash va keyinchalik takomillashtirishga-
cha boʻlgan jarayonlarni qamrab oluvchi keng 
maʼnoda qoʻllanadi. 

Huquqiy monitoring norma loyihasini tayyor-
lashdan uning amaliy natijalarini baholashgacha 
bo‘lgan jarayonlarni qamrab oluvchi umumiy 
tushunchadir. Normativ-huquqiy hujjatlar ijrosi 
monitoringi esa hujjat kuchga kirganidan keyin 
uning ijrosi, belgilangan maqsadlarga erishilishi 
va huquqiy tartibga solish natijalarini muntazam 
kuzatish, maʼlumotlarni yig‘ish, taqqoslash va 
baholashga qaratilgan maxsus mexanizmdir. 
Mazkur mazmun 2025-yilgi Normativ-huquqiy 
hujjatlar ijrosini monitoringdan oʻtkazish uslubi-
yotida ham mustahkamlangan (Ministry of Justice 
of the Republic of Uzbekistan, 2025).

Monitoringni oddiy ijro nazoratidan farqlash 
lozim. Hujjat ijrosi nazoratida, asosan, normativ-
huquqiy hujjatda belgilangan topshiriqlar o‘z 
vaqtida bajarilganligini tekshiradi. Monitoring 
esa bundan kengroq qamrovga ega bo‘lib, u hujjat 
maqsadiga erishilganini, normalarning amalda 
ishlashini, huquq subyektlariga taʼsirini va tartib-
ga solish mexanizmlarini qayta ko‘rib chiqish za-
ruriyatini baholaydi. Demak, ijro nazorati “vazifa 
bajarildimi?”, monitoring esa “ko‘zlangan natijaga 

erishildimi va huquqiy tartibga solishni o‘zgarti-
rish zarurmi?” degan savollarga javob izlaydi.

Mazkur savollarga ilmiy asoslangan javob 
berish, shuningdek, huquqiy tartibga solishdagi 
boʻshliqlar va boshqa nuqsonlarni aniqlash moni-
toring jarayonida tegishli tadqiqot metodlaridan 
izchil foydalanishni taqozo etadi. Monitoringda 
formal-yuridik va konkret-sotsiologik metodlar 
o‘zaro bog‘liq holda qo‘llanishi lozim. Formal-
yuridik metod normaning Konstitutsiya va yuqori 
yuridik kuchga ega normativ-huquqiy hujjatlarga 
muvofiqligi, aniqligi, tizimli bog‘liqligi, huquqiy 
oqibatlari va amalga oshirish mexanizmlari mav-
judligini tekshirish imkonini beradi.

Biroq norma matnidagi kamchilikning o‘zi 
yangi huquqiy tartibga solish zaruratini asosla-
maydi. Shu sababli formal-yuridik metod yuridik 
amaliyot, fuqarolar murojaatlari, statistika, 
kuzatuv, so‘rov va ekspertiza orqali olingan em-
pirik maʼlumotlar bilan to‘ldirilishi kerak. Ushbu 
maʼlumotlar muammoning takrorlanuvchanligi, 
ko‘lami va huquq subyektlariga taʼsirini aniqlash-
ga xizmat qiladi.

Shuningdek, statistik ma’lumotlar ham o‘z-
o‘zidan qonunchilikdagi bo‘shliq mavjudligini 
tasdiqlamaydi. Ular vaqt, hudud va subyektlar 
kesimida taqqoslanib, aniqlangan muammo bilan 
normativ-huquqiy tartibga solish o‘rtasidagi 
sababiy bog‘liqlik belgilanishi lozim. Faqat for-
mal-yuridik va empirik tahlil natijalari bir-birini 
tasdiqlagan taqdirdagina qonunchilikni takomil-
lashtirish haqida asoslangan xulosa chiqarish 
mumkin.

Huquqni qoʻllash amaliyoti qonunchilikdagi 
boʻshliqlar va boshqa huquqiy nuqsonlar yuzaga 
chiqadigan asosiy amaliy muhitlardan biridir. 
Ijtimoiy munosabatlarning jadal rivojlanishi 
natijasida ilgari huquqiy tartibga solish doirasi-
dan tashqarida boʻlgan yangi hodisalar vujudga 
kelishi, mavjud huquqiy vositalar esa ularni 
tartibga solish uchun yetarli boʻlmay qolishi 
mumkin. Oʻz navbatida, Y.A.  Tixomirov yangi va-
ziyatlar huquqning amal qilishi jarayonida ilgari 
tartibga solinmagan hodisa va munosabatlarni 
yuzaga keltirishini, huquqni qoʻllash amaliyoti 
esa huquqiy tartibga solish vositalarining zaif 
tomonlari, konservativligi va xatoliklarini aniqla-
shini taʼkidlaydi. Shu sababli huquqni qoʻllashda 
kuzatilgan har bir qiyinchilikni toʻgʻridan toʻgʻri 
boʻshliq deb baholamasdan, uning takrorlanuv-

chanligi, kelib chiqish sabablari va amaldagi 
normativ mexanizm bilan bogʻliqligi monitoring 
doirasida chuqur tekshirilishi lozim (Tikhomirov, 
2015).

Zero, huquqni qoʻllash jarayoni bilan qonun-
chilikdagi boʻshliq oʻrtasidagi aloqadorlik quyi-
dagi mantiqiy ketma-ketlikda namoyon boʻladi: 
birinchidan, huquqni qoʻllovchi subyekt muayyan 
ishni hal etishda zarur normaning mavjud emas-
ligi, toʻliq emasligi yoxud amalga oshirish mexa-
nizmi belgilanmaganiga duch keladi; ikkinchidan, 
ushbu holat konkret ish doirasida huquqiy nor-
mani talqin qilish, analogiya yoki umumiy prin-
siplarni qoʻllash orqali vaqtincha bartaraf etilishi 
mumkinligi aniqlanadi; uchinchidan, monitoring 
doirasida bunday holatlarning takrorlanuv-
chanligi, qamrovi va huquq subyektlariga taʼsiri 
umumlashtiriladi; toʻrtinchidan, yuzaga kelgan 
muammoning aynan boʻshliq, kolliziya yoki yuri-
dik-texnik nuqson turiga mansubligi baholanadi; 
beshinchidan, zaruratga koʻra, tegishli normativ-
huquqiy hujjatni qabul qilish, unga oʻzgartirish 
va qoʻshimchalar kiritish boʻyicha ilmiy va amaliy 
takliflar shakllantiriladi. 

Shu sababli huquqni qoʻllash amaliyoti 
boʻshliq namoyon boʻladigan asosiy amaliy muhit 
hisoblansa, monitoring ushbu holatni shunchaki 
tasodifiy voqelikdan tizimli huquqiy muammoga 
aylantiruvchi omillarni aniqlash va baholash me-
xanizmidir (Petrov & Tikhonravov, 2017).

Sud amaliyoti ham huquqiy monitoringning 
muhim empirik manbasidir. Bir xil toifadagi 
ishlar boʻyicha sudlar yoki maʼmuriy organlar to-
monidan turlicha qarorlar qabul qilinishi huquqiy 
tushunchaning aniq taʼrifi yoʻqligi, vakolatlar che-
garasi belgilanmagani, istisno holatlar tartibga 
solinmagani yoki moddiy norma mavjud boʻlsa-
da, protsessual mexanizm ishlab chiqilmaganini 
koʻrsatishi mumkin. Sud nazorati real holatlarda 
qonunning konstitutsiyaviyligi va samaradorligi-
ni baholash orqali qonun chiqaruvchi organ bilan 
institutsional muloqotni shakllantirishga xizmat 
qiladi (Popelier, 2012).

Ijtimoiy soʻrov, intervyu va fokus-guruhlar 
huquq subyektlarining amaldagi qonunchilik-
dan foydalanish tajribasini aniqlash imkonini 
beradi. Biroq soʻrov natijalari respondentlarning 
shaxsiy tajribasi, huquqiy xabardorlik darajasi 
va tanlab olingan guruh tarkibiga bevosita 
bogʻliqdir. Shu sababli ushbu maʼlumotlar statis-

tik koʻrsatkichlar, sud amaliyoti hamda hujjatlar 
tahlili orqali verifikatsiya qilinishi (tekshirilishi) 
zarur. Manfaatdor shaxslarning ushbu jarayon-
dagi ishtiroki qonunchilikning amaldagi taʼsiri 
haqida davlat organlarida mavjud boʻlmagan 
maʼlumotlarni olish hamda huquqiy tartibga so-
lishga nisbatan fuqarolarning ishonchini oshirish 
imkonini yaratadi (Ranchordas, 2017).

Shu oʻrinda taʼkidlash joizki, Oʻzbekiston Res-
publikasi Prezidentining 2024-yil 16-avgustdagi 
PF–111-son Farmoni bilan normativ-huquqiy 
hujjatlar ijrosini monitoring qilish va ularning 
tartibga solish taʼsirini baholashning yangi 
modeli joriy etildi. Uning asosida qabul qilingan 
Monitoring uslubiyotiga muvofiq, tadbirkorlik 
faoliyatiga, fuqarolarning huquqlari, erkinliklari 
va qonuniy manfaatlariga hamda atrof-muhitga 
taʼsir koʻrsatuvchi qonunlar kuchga kirganidan 
keyin besh yil davomida, qonunosti hujjatlari esa 
uch yil davomida har yili majburiy monitoringdan 
oʻtkaziladi. Monitoring natijalari asosida nor-
mativ-huquqiy hujjat qonunchilikda belgilangan 
tartibda tartibga solish taʼsirini baholashdan 
oʻtkaziladi (President of the Republic of Uzbekis-
tan, 2024). Mazkur model monitoringni hujjatni 
qabul qilish maqsadlariga erishilishini muntazam 
kuzatib borish hamda keyingi baholash jarayoni 
uchun zarur empirik maʼlumotlarni toʻplash 
bosqichi sifatida shakllantiradi. Albatta, ushbu 
tizimni amalga tatbiq etishda yuqorida sanab 
oʻtilgan metodlardan kompleks foydalanish kutil-
gan ijobiy samarani beradi.

Yangi modelga koʻra, normativ-huquqiy huj-
jatning oʻzida uni monitoring qilish va baholash-
dan oʻtkazishga masʼul davlat organi koʻrsatilishi 
lozim. Monitoring va baholash natijalari Adliya 
vazirligiga taqdim etilishi hamda masʼul davlat 
organining rasmiy veb-saytida eʼlon qilinishi 
shart. Bu holat monitoringni normativ-huquqiy 
hujjat qabul qilinganidan keyingi tasodifiy tek-
shiruvdan oldindan rejalashtirilgan va masʼul 
subyekti aniq belgilangan tizimli jarayonga aylan-
tiradi.

2025-yilgi Monitoring uslubiyotida monito-
ring rejasi va hisobotining yagona shakli belgila-
nib, normativ-huquqiy hujjatning ijrosi resurs, 
faoliyat va natijadorlik indikatorlari asosida 
baholanishi nazarda tutilgan (Ministry of Justice 
of the Republic of Uzbekistan, 2025). Resurs 
koʻrsatkichlari hujjatni amalga oshirish uchun 

ajratilgan moliyaviy, tashkiliy, kadrlar va boshqa 
imkoniyatlarni ifodalaydi. Faoliyat koʻrsatkichlari 
masʼul organlar tomonidan amalga oshirilgan 
amaliy harakatlar va tadbirlarni aks ettiradi. 
Natijadorlik koʻrsatkichlari esa normativ-huquqiy 
hujjatni qabul qilishdan koʻzlangan ijtimoiy, iqti-
sodiy va huquqiy natijalarga erishish darajasini 
aks ettiradi.

Ushbu uch darajali tizim formal ijroni haqiqiy 
natijadan farqlash imkonini beradi. Muayyan tad-
birlar toʻliq oʻtkazilgan va ajratilgan mablagʻlar 
oʻzlashtirilgan boʻlsa-da, yakuniy ijtimoiy yoki 
huquqiy maqsadga erishilmagan boʻlishi mum-
kin. Bunday holat shunchaki ijro intizomidagi 
kamchilikdan tashqari, normativ-huquqiy hujjat-
ning maqsadi, mazmuni va uni amalga oshirish 
mexanizmi oʻrtasida uzilish mavjudligini ham 
koʻrsatadi.

Qayd etilgan yangi huquqiy mexanizmlar mo-
nitoringning institutsional va tashkiliy-huquqiy 
asoslarini sezilarli darajada kuchaytirgan boʻlsa-
da, uning amaliy natijadorligiga taʼsir qilishi 
mumkin boʻlgan ayrim masalalar hamon saqlanib 
qolmoqda.

Xususan, bugungi kunda monitoring obyektini 
tanlashda xavf darajasi va ijtimoiy ahamiyatni 
baholash mezonlarini yanada aniqlashtirish zaru-
rati vujudga kelmoqda. Barcha normativ-huquqiy 
hujjatlarni bir xil hajm va davriylikda oʻrganish 
resurslardan samarasiz foydalanishga va asosiy 
eʼtiborning chalgʻishiga olib kelishi mumkin.

Navbatdagi dolzarb masala monitoringning 
institutsional mustaqilligi bilan bogʻliq. Hujjatni 
ishlab chiqqan yoki uning ijrosiga bevosita masʼul 
organning oʻzi monitoring oʻtkazishi idoraviy 
manfaatdorlik xavfini keltirib chiqarishi mum-
kin. Masʼul organ oʻz faoliyati natijalarini ijobiy 
baholashga intilib, huquqiy mexanizmdagi aslida 
mavjud nuqsonlarni ijro intizomi yoki boshqa or-
ganlar faoliyati bilan izohlash ehtimoli yuqoridir. 
Xalqaro tadqiqotlar ham qonunchilikni keyingi 
baholashning samaradorligi uning mustaqilligi, 
institutsional mavqeyi va qaror qabul qiluvchi 
subyektlar bilan aloqasiga bevosita bogʻliq ekan-
ligini koʻrsatadi (Knap et al., 2025).

Monitoring natijasida boʻshliq aniqlangan 
taqdirda, tegishli normativ-huquqiy hujjat loyiha-
sini ishlab chiqish muddati va masʼul subyektini 
aniq belgilash masalasi ham alohida ahamiyat 
kasb etadi. Agar monitoring hisoboti faqatgina 

mavjud muammoni qayd etish bilan cheklansa, u 
qonunchilikni takomillashtirish jarayoniga yetarli 
darajada taʼsir koʻrsatmasligi mumkin. Baholash 
natijasining real huquqiy va siyosiy qarorga ayla-
nishi uchun monitoring hamda norma ijodkorligi 
jarayoni oʻrtasida majburiy qayta aloqa mexaniz-
mini yoʻlga qoʻyish maqsadga muvofiqdir.

Nihoyat, monitoring natijalarini turli davlat 
organlarining rasmiy veb-saytlarida tarqoq holda 
joylashtirilishi axborotning tizimsizligiga olib 
kelishi mumkin. Sud amaliyoti, fuqarolar muroja-
atlari, maʼmuriy statistika va jamoatchilik fikrini 
yagona raqamli platformada integratsiyalashgan 
holda tahlil qilish imkoniyatining cheklanganligi 
takrorlanuvchi huquqiy muammolarni tezkor va 
tizimli aniqlashga toʻsqinlik qiladi.

Shu jihatdan olganda, qonunchilikdagi 
boʻshliqlarni aniqlashda monitoring samaradorli-
gini oshirish uchun, birinchi navbatda, boʻshliqni 
boshqa huquqiy nuqsonlardan ajratishning yagona 
mezonlarini Monitoring uslubiyotida mustahkam-
lash maqsadga muvofiqdir. Bunda tartibga solin-
magan ijtimoiy munosabatlar, toʻliq boʻlmagan 
norma, huquqni amalga oshirishning protsessual 
mexanizmi mavjud emasligi, vakolatli organ yoki 
uning vakolatlari chegarasi belgilanmaganligi, hu-
quqiy oqibat nazarda tutilmagani, havola qilingan 
hujjat qabul qilinmagani hamda yangi munosa-
batlar paydo boʻlishi natijasida vujudga kelgan 
boʻshliqlar alohida mezonlar sifatida belgilanishi 
lozim.

Monitoring mustaqilligini kuchaytirish maq-
sadida ijtimoiy ahamiyati yuqori boʻlgan norma-
tiv-huquqiy hujjatlarni oʻrganish jarayoniga ilmiy 
tashkilotlar, mustaqil huquqshunos-ekspertlar, ad-
vokatura va boshqa kasbiy birlashmalar, nodavlat 
notijorat tashkilotlari hamda tegishli sohada faoli-
yat yurituvchi subyektlarni keng jalb etish maqsad-
ga muvofiqdir. Monitoring hisobotiga masʼul davlat 
organining xulosasi bilan bir qatorda mustaqil eks-
pert xulosasini ilova qilish idoraviy manfaatdorlik 
taʼsirini sezilarli darajada kamaytiradi.

Shuningdek, monitoring natijalarining hu-
quqiy oqibatlarini aniq belgilash talab etiladi. 
Hisobotda huquqiy boʻshliq yoki boshqa jiddiy 
nuqsonlar aniqlangan taqdirda, taklif etilayotgan 
huquqiy yechim, normativ-huquqiy hujjat loyiha-
sini ishlab chiqishga masʼul organ, loyihani tay-
yorlash muddati va ushbu taklifni koʻrib chiqish 
tartibi qatʼiy belgilanishi lozim. Vakolatli organ 

monitoring natijalari va takliflarini qabul qilma-
gan taqdirda, oʻz qarorini asosli huquqiy hamda 
faktik dalillar bilan asoslab berishi shart.

Shu bilan birga, amaldagi qonunchilikda mo-
nitoring jarayonini normativ-huquqiy hujjatlar 
loyihalarini ishlab chiqish va kelishishning yago-
na elektron tizimi orqali amalga oshirish nazarda 
tutilgan. Fikrimizcha, mazkur tizim tarkibida 
jamoatchilik uchun ochiq boʻlgan maxsus moni-
toring modulini joriy etish maqsadga muvofiqdir. 
Ushbu modulda monitoring rejasi, hujjatning 
maqsadi va indikatorlari, oraliq hamda yakuniy 
natijalar, aniqlangan huquqiy boʻshliq va kollizi-
yalar, jamoatchilik takliflari, shuningdek, qonun-
chilikni takomillashtirish boʻyicha qabul qilingan 
amaliy choralar toʻliq aks ettirilishi lozim. Bundan 
tashqari, sud qarorlari, fuqarolar murojaatlari 
va davlat xizmatlariga oid shaxssizlantirilgan 
maʼlumotlarni avtomatlashtirilgan tarzda tahlil 
qilish takrorlanuvchi huquqiy muammolarni oʻz 
vaqtida va tezkor aniqlash imkonini beradi.

Monitoring norma ijodkorligi jarayonining ya-
kunlovchi bosqichi emas, balki uni sifat jihatdan 
yangi bosqichga olib chiquvchi poydevorga ayla-
nishi zarur. Shu munosabat bilan ijtimoiy muam-
moni aniqlash, huquqiy yechimni ishlab chiqish, 
hujjatni qabul qilish, uning ijrosini monitoring 
qilish, natijadorlikni baholash, huquqiy boʻshliq 
va boshqa nuqsonlarni aniqlash hamda huquqiy 
tartibga solish mexanizmlarini qayta koʻrib 
chiqishdan iborat uzluksiz tizimni shakllantirish 
talab etiladi. Masalan, Yevropa Ittifoqida keng 
qoʻllanadigan “avval bahola” prinsipi ham yangi 
huquqiy taklifni ilgari surishdan oldin amaldagi 
tartibga solish natijalarini chuqur oʻrganishni 
nazarda tutadi (European Commission, 2021). 
Bunday yondashuv monitoring natijalarining hi-
sobot koʻrinishida qolib ketmasligi hamda norma 
ijodkorligi amaliyotiga samarali qaytarilishini 
taʼminlaydi.

Xulosa
Normativ-huquqiy hujjatlar ijrosi monitoringi 

qonunchilikdagi boʻshliqlarni aniqlashning mu-
him mexanizmi hisoblanadi. U huquqiy matnni 
formal tahlil qilish bilan cheklanmay, normaning 
amaldagi harakati, huquqni qoʻllash amaliyotini 
va huquq subyektlariga real taʼsirini baholash 
imkonini beradi. 

Shu bilan birga, normativ-huquqiy hujjatlar 
ijrosi monitoringining qonunchilikdagi boʻshliq va 

kolliziyalarni aniqlash mexanizmi bir necha oʻzaro 
bogʻliq bosqichlardan iboratdir. Dastlab normativ-
huquqiy hujjatda belgilangan maqsad, vazifalar, 
vakolatli subyektlar va uni amalga oshirish mexa-
nizmlari aniqlashtiriladi. Keyingi bosqichda ushbu 
normativ model huquqni qoʻllash amaliyotining 
haqiqiy natijalari bilan taqqoslanadi. Bunda yu-
ridik amaliyot, jismoniy va yuridik shaxslarning 
murojaatlari, statistik maʼlumotlar hamda vako-
latli organlarning hisobotlari chuqur oʻrganiladi. 

Agar muayyan ijtimoiy munosabatni hal qilish 
uchun zarur norma mavjud boʻlmasa yoki mavjud 
norma huquq va majburiyatlarni amalga oshirish 
tartibini toʻliq belgilamasa, qonunchilikda boʻshliq 
mavjudligi haqida dastlabki xulosa shakllantiriladi. 
Agar bir xil munosabatga nisbatan mazmunan bir-
biriga zid boʻlgan ikki yoki undan ortiq norma aniq-
lansa, ushbu holat huquqiy kolliziya sifatida ba-
holanishi lozim. Shunday qilib, monitoring norma 
matni bilan huquqni qoʻllash natijalari oʻrtasidagi 
nomuvofiqlikni aniqlash, tasniflash va uni bartaraf 
etish boʻyicha taklif ishlab chiqishga xizmat qiluv-
chi tizimli huquqiy baholash mexanizmidir.

Tadqiqot natijalari qonunchilikdagi boʻshliqni 
huquqiy kolliziya, yuridik-texnik xato, deklarativ 
va samarasiz normadan aniq farqlash zarurligini 
koʻrsatdi. Muayyan ijtimoiy munosabatning 
tartibga solinmaganligi oʻz-oʻzidan boʻshliq 
mavjudligini anglatmaydi. Buning uchun ushbu 
munosabatni davlat tomonidan huquqiy tartibga 
solishga obyektiv ehtiyoj mavjudligi hamda amal-
dagi qonunchilikda tegishli normaning yoʻqligi 
yoki toʻliqsizligi aniqlanishi lozim.

Qonunchilikdagi boʻshliqlarni ishonchli va 
puxta aniqlash uchun formal-yuridik va kon-
kret-sotsiologik metodlarni birgalikda qoʻllash 
lozim. Formal-yuridik tahlil normativ tizimdagi 
toʻliqsizlik, ziddiyat va yuridik-texnik nuqson-

larni aniqlashga xizmat qilsa, kuzatuv, statistik 
tahlil, sud amaliyoti va fuqarolar murojaatlarini 
oʻrganish, ijtimoiy soʻrovlar va huquqiy ekspe-
rimentlar oʻtkazish huquqiy tartibga solishning 
obyektiv ehtiyojlarini ochib beradi.

Oʻzbekistonda 2025-yildan tadbirkorlik 
faoliyatiga, fuqarolarning huquqlari, erkinliklari 
va qonuniy manfaatlariga hamda atrof-muhitga 
taʼsir koʻrsatuvchi qonunlar va qonunosti huj-
jatlarini belgilangan muddatlar davomida har 
yili monitoring qilish, masʼul organni oldindan 
belgilash va natijalarni ochiq eʼlon qilishga 
asoslangan yangi tizim joriy etildi. Mazkur tizim 
normativ-huquqiy hujjatlarning rasmiy ijrosidan 
ko‘ra, ularning pirovard maqsadlariga erishish va 
amaliy samaradorligini real baholash imkonini 
beruvchi muhim huquqiy asos hisoblanadi.

Shu bilan birga, monitoring samaradorligini 
oshirish uchun qonunchilikdagi boʻshliqni boshqa 
huquqiy nuqsonlardan aniq farqlash mezonlarini 
belgilash, mustaqil ekspertlar va jamoatchilik 
ishtirokini kuchaytirish, monitoring hisobotla-
rining huquqiy oqibatlarini aniq nazarda tutish 
hamda monitoring maʼlumotlarining ochiqligi 
va tizimli hisobini taʼminlash zarurligi asoslab 
berildi. Tadqiqot monitoring natijalarini norma-
tiv-huquqiy hujjatlarni qabul qilish, oʻzgartirish, 
toʻldirish yoki oʻz kuchini yoʻqotgan deb topishga 
qaratilgan norma ijodkorligi jarayoniga majburiy 
ravishda qaytarish zaruratini ham koʻrsatdi.

Shunday qilib, normativ-huquqiy hujjatlar 
ijrosi monitoringi shunchaki ijro intizomini 
tekshirish vositasi emas. U qonunchilikning 
toʻliqligi, izchilligi, barqarorligi va samaradorligi-
ni taʼminlaydigan, shuningdek, norma ijodkorligi 
bilan huquqni qoʻllash amaliyoti oʻrtasida bar-
qaror qayta aloqani shakllantiradigan kompleks 
huquqiy institutdir.

